
რეზონანსი

"ორი ფიგურაა დღეს, ვისაც ყველაზე მეტი შანსი აქვს, ოპოზიციური ელექტორატი გააერთიანოს" / ვახტანგ ძაბირაძე თვლის, რომ პრეზიდენტის გამოსვლა ზომიერი და კონსტრუქციული იყო (რეზონანსი)

ავტ. თიკო ოსმანოვა

ინტერვიუ ვახტანგ ძაბირაძესთან.

"ქართული ოცნების" პოლიტსაბჭოს სხდომასა და პრეზიდენტის ყოველწლიურ გამოსვლაზე "რეზონანსთან“ შეფასებები გააკეთა ექსპერტმა ვახტანგ ძაბირაძემ. 
რესპონდენტი თვლის, რომ  იმ შემთხვევაში, თუ ბიძინა ივანიშვილი აღმასრულებელ ხელისუფლებაში არ გადაინაცვლებს, ქვეყანაში ისევ არალეგიტიმური მმართველობის ფორმა იქნება შენარჩუნებული. არსებული მოდელი ძაბირაძეს საბჭოთა კავშირის დროს არსებულ მმართველობის ფორმას აგონებს და აცხადებს, რომ მთავრობის მიერ პოლიტსაბჭოს გადაწყვეტილების აღასრულება ლეგიტიმური არ არის.
ექსპერტის შეფასებით, ქვეყანაში ძალიან რთული ვითარებაა, არაორდინალური ნაბიჯებია გადასდგმელი, ამიტომ მარტო პარტიული საქმეების დალაგებით საქმე არ გაკეთდება. 
კითხვაზე, დაიკავებს თუ არა რომელიმე თანამდებობას ივანიშვილი აღმასრულებელ ხელისუფლებაში, ძაბირაძე აცხადებს, რომ გიორგი კვირიკაშვილის პრეზიდენტობის კანდიდატად, ივანიშვილის კი პრემიერად დანიშვნა რეალური ჰგონია. 
რაც შეეხება პრეზიდენტის საპარლამენტო გამოსვლას, ექსპერტის შეფასებით, ის  საკმაოდ ზომიერი და კონსტრუქციული იყო: „შეიძლება, პრეზიდენტს რაღაც საკითხებში (კონსტიტუციასა და უშიშროების საბჭოსთან მიმართებაში) არ ვეთანხმებოდე, მაგრამ გამოსვლა თავისთავად იყო ზომიერი და კონსტრუქციული. მისმა ზომიერმა გამოსვლამ ცუდ დღეში ჩააყენა როგორც უმრავლესობა, ისე ოპოზიცია იმიტომ, რომ ორივენი, როგორც ჩანს, ელოდებოდნენ უფრო მძაფრ და კრიტიკულ გამოსვლას.“ - ამბობს რესპონდენტი. 
ძაბირაძე ელის, რომ მარგველაშვილი საპრეზიდენტო არჩევნებში მონაწილეობას მიიღებს. მისივე თქმით, კანდიდატების მიმართულებით საქართველოს მოსახლეობას დიდი არჩევანი არ აქვს. „ერთი არის მარგველაშვილი, მეორე - უსუფაშვილი. შეიძლება, ელისაშვილიც, მაგრამ ორი ფიგურაა დღეს, რომელთაც ყველაზე მეტი შანსი აქვთ, ოპოზიციური ელექტორატი გააერთიანონ.“ - დასძენს ექსპერტი. 
"გამოაღებ მაცივარს და მიხვდები, როგორია ეკონომიკური მდგომარეობა" / პრეზიდენტის ბოლო გამოსვლა პარლამენტში დებატების გარეშე (რეზონანსი)

ავტ. თიკო ოსმანოვა

სტატიაში საუბარია პრეზიდენტი გიორგი მარგველაშვილის ბოლო საპარლამენტო გამოსვლაზე და მოყვანილია ციტატები მისი შემაჯამებელი მოხსენებიდან. 
აქვე წაიკითხავთ საპარლამენტო უმრავლესობის დეპუტატი მამუკა მდინარაძის საპასუხო განცხადებას, რომელიც მან პრეზიდენტის გამოსვლის შემდეგ გააკეთა. 

დაიწყო - ბრიტანული გამანადგურებლები და ნატოს გემები შავი ზღვის პატრულირებას შეუდგნენ / "მისია ამოქმედდა და ეს უკვე პირდაპირი სამხედრო გამოწვევაა რუსეთისთვის და რუსები ამას კარგად აცნობიერებენ" (რეზონანსი)

ავტ. ეკატერინე ბასილაია

სტატიის თანახმად, ნატო შავ ზღვაზე "პოტენციური აგრესიის წინააღმდეგ" ბრძოლისათვის ძალებს ააქტიურებს. ამ მისიის ფარგლებში ბრიტანული გამანადგურებლები შავი ზღვის აკვატორიაზე იწყებენ პატრულირებას. 
სამხედრო ექსპერტების შეფასებით, ეს ნაბიჯი რუსეთის წინააღმდეგ პირდაპირი სამხედრო გამოწვევაა და იმის მიმანიშნებელია, რომ შავ ზღვაზე რუსეთ-დასავლეთის დიდი დაპირისპირება უკვე რეალურად იწყება.

უსაფრთხოების საკითხებში ექსპერტ ვახტანგ მაისაიას თქმით, იმ გეოსტრატეგიული რეალიებიდან გამომდინარე, როდესაც ცივი ომი შავი ზღვის აკვატორიაში ინაცვლებს, საქართველოზე ფსონი იმატებს. ამიტომ, ნატო-ში საქართველოს თემატიკა აქტიურდება და შესაძლოა, მომდევნო სამიტზე მაკედონიის, საქართველოსა და უკრაინის თემა წამოიწიოს. მისივე განმარტებით, საქართველოსთვის მაპ-ის მიცემის შანსი იზრდება. 
"უკრაინაში საზღვაო ბაზები ფაქტობრივად რუსებს აქვთ წართმეული, ამიტომ, საქართველოს საზღვაო სანაპიროს მნიშვნელობა იზრდება. ამერიკელების ხშირი ჩამოსვლა ქართულ პორტებში, ესეც არ არის შემთხვევითი გარემოება", - ამბობს მაისაია.

ექსპერტი ამირან სალუქვაძე კი მიიჩნევს, რომ ნატო-ს მხრიდან საქართველოს მახლობლად გააქტიურება კარგია, თუმცა, სამწუხაროდ, საქართველოში ჯერ კიდევ ვერ ჩამოყალიბდა ის ხედვა, რომ სახელმწიფოს სამხედრო ფლოტი უნდა გააჩნდეს. მისი განმარტებით, იმისათვის, რომ საქართველო შავ ზღვაზე იყოს წარმოდგენილი, სამხედრო ფლოტის შექმნა აუცილებელია, რათა პარტნიორებთან ერთად ერთიან კოალიციურ ძალებში მოქმედება შეძლოს. 
კავკასიაში ძალთა ახალი ბალანსი: ანკარა-თბილისი-ბაქო მოსკოვი-ერევანი-თეირანის წინააღმდეგ / თურქი ანალიტიკოსი თვლის, რომ საქართველოს ნატო-ში გაწევრიანების პროცესი მოკლე ვადებში ვერ მოხდება (რეზონანსი)

ავტ. ნინო ქეთელაური

თურქი ანალიტიკოსი თემურ ფერითი „რეზონანსთან" სირიაში მიმდინარე მოვლენებსა და კავკასიის რეგიონში მის გავლენაზე საუბრობს. მისი განმარტებით,  მიუხედავად ახლად შექმნილი საერთაშორისო ძალთა ბალანსისა, მსოფლიო იმყოფება დასავლეთისა და აღმოსავლეთის ურთიერთობების პოლარიზაციის ზღვარზე. მისივე განმარტებით, კავკასიის რეგიონი ერთ-ერთი ყველაზე სტრატეგიული აუზია, რომლისთვისაც შესაძლოა, დასავლეთსა და რუსეთს შორის ახალი ცივი ომი გამწვავდეს, აქედან გამომდინარე, შეიძლება ითქვას, რომ საქართველო კვლავ რჩება რუსეთის გეოპოლიტიკის ზეწოლის ქვეშ.

თურქი ექსპერტის თქმით, უნდა აღინიშნოს, რომ გეოპოლიტიკური, გეოეკონომიკური და გეოკულტურული თვალსაზისით, საქართველო-თურქეთის ურთიერთობები, კეთილმეზობლობა და თანამშრომლობა ორივე ქვეყნისთვის სტრატეგიული მნიშვნელობისაა. საქართველოს ყველაზე მსხვილ სავაჭრო პარტნიორთა შორის, თურქეთი პირველ ადგილზეა. ამასთანავე, კავკასიაში შეიქმნა ძალთა ახალი ბალანსი, ისეთი, როგორიცაა ანკარა-თბილისი-ბაქოს ღერძი მოსკოვი-ერევანი-თეირანის ღერძის წინააღმდეგ.

რესპონდენტის თქმით, რუსეთის მხრიდან მზარდი აგრესიის გამო, საქართველომ უნდა გააუმჯობესოს მრავალმხრივი და დაბალანსებული საგარეო პოლიტიკა რუსეთსა და დასავლეთს შორის, რათა შეინარჩუნოს თავისი სუვერენიტეტი. ის დასძენს, რომ მიუხედავად საქართველოს ნატო-ში ინტეგრაციის აქტიური პროცესისა, ნატო-ში გაწევრიანების პროცესი მოკლე ვადებში ვერ მოხდება, თუ, რამე საგანგებო ვითარება არ შეიქმნა, რეგიონული უსაფრთხოების თავალსაზრისით.

ეროვნული ბანკის კარი კომერციული ბანკების ლობისტებისთვის ღიაა / "წარმოუდგენელია, რომ სებ-ი ბანკების მიმართ ობიექტური და მიუკერძოებელი იყოს" (რეზონანსი)

ავტ. მარიკა გოგოხია 

სტატიაში გამოთქმულია ეჭვები ეროვნული ბანკის ობიექტურობასთან დაკავშირებით. ჟურნალისტი წერს, რომ სებ-იდან კომერციულ ბანკებში და პირიქით თანამდებობის პირების გადაჯგუფება ქვეყნის ცენტრალური ბანკის რეპუტაციას საგრძნობლად ლახავს. - კითხვებს აჩენს ის ფაქტი, რომ ყოფილი ან მოქმედი ბანკირები მერეგულირებელი და სარეგულირებელი ორგანიზაციების წამყვან თანამდებობებზე პოზიციებს ცვლიან.
სპეციალისტების ერთი ნაწილის შეფასებით, სებ-ის მხრიდან საბანკო სექტორის ლობირება საბოლოოდ დადასტურდა, როცა ბანკების ყოფილი მთავარი ზედამხედველი ოთარ ნადარაია "თიბისი ბანკში" მაკროანალიზის მიმართულებას ჩაუდგა სათავეში. 
ექსპერტი მერაბ ჯანიაშვილი კადრების მსგავს გადაჯგუფებას ეროვნული ბანკის ცუდი პოლიტიკით ხსნის და "რეზონანსთან" საუბრისას ბანკების ლობისტობაში ადანაშაულებს.
სპეციალისტების ნაწილი სებ-ის ზედამხედველობიდან კომერციულ ბანკში კადრების გადასვლას გაგებით ეკიდება. საბანკო სფეროს სპეციალისტი გოჩა თუთბერიძე ამ პროცესს საზოგადოებისთვის საშიშ ტენდენციად არ მიიჩნევს. მისი განცხადებით, მთავარი ამ დროს კანონის მოთხოვნის დაცვაა, რისი პრინციპიც კონკრეტულ შემთხვევაში არ დარღვეულა.

ახალმა გადასახადმა ხორბალი და ფქვილი გააძვირა / "რატომ ვუძვირებთ ამ ხალხს პროდუქტს, არ მესმის!" (რეზონანსი)

ავტ. ნათია ლომიძე

გამოცემის ცნობით, ხორბალზე დაწესებულმა ახალმა გადასახადმა ფქვილი უკვე გააძვირა, 1 ტომრის ფასი 1,5-2 ლარით გაიზარდა. რაც შეეხება მზა პურპროდუქტების გაძვირებას, მეწარმეები ამაზე ჯერ ხმამაღლა არ საუბრობენ, თუმცა აცხადებენ, რომ ნებისმიერი რეგულაცია როგორც საბითუმო, ასევე სარეალიზაციო ფასზე იმოქმედებს.
ხორბლის იმპორტიორებმა მოსახლეობას ფქვილის გაძვირების შესახებ ინფორმაცია მიაწოდეს. მათი განმარტებით, ამის მიზეზი ფიტოსანიტარიული კონტროლის წესში მთავრობის დადგენილებით შესული ცვლილებებია, რომელთა მიხედვით, გენმოდიფიცირებაზე ანალიზი საქართველოში შემოსულ, ხორბლით დატვირთულ ყველა მანქანას უნდა ჩაუტარდეს. აქამდე ეს პროცედურა მათთვის უფასო იყო.

მეპურეთა ასოციაციის თავმჯდომარე მალხაზ დოლიძე "რეზონანსთან" საუბრისას აღნიშნავს, რომ ნებისმიერ სფეროში ნებისმიერი რეგულაცია, საბითუმო და სარეალიზაციო ფასზე ასახვას ჰპოვებს, თუმცა მზა პურპროდუქტის გაძვირებაზე ჯერჯერობით საუბარი ნაადრევია. მისივე თქმით, გენმოდიფიცირებული ხორბლის შემოტანის პრეცედენტი აქამდე არ დაფიქსირებულა და არ ესმის, რატომ იქმნება პროდუქტის გაძვირების წინაპირობა. დოლიძე განმარტავს, რომ ხორბალს გენმოდიფიცირება არ სჭირდება. ის დასძენს, რომ ხელოვნური ბარიერების შექმნით ხდება პროდუქტის გაძვირება, საბოლოოდ კი ამას ვინმე  სათავისოდ გამოიყენებს და თავად შემოიტანს უფრო დაბალფასიან პროდუქციას.
ყოველი მეორე მანქანა სომხეთში გადის, ყოველი მეხუთე - უკრაინაში / ავტობიზნესი საგრძნობლად გამოცოცხლდა, თუმცა წელს ვარდნას ელოდებიან (რეზონანსი)

ავტ. ნათია ლომიძე

სტატიის თანახმად, რამდენიმეწლიანი მკვეთრი ვარდნის შემდეგ, საქართველოდან მსუბუქი ავტომობილების რეექსპორტის წილი თვალშისაცემად გაიზარდა. ეს კი პირდაპირ უკავშირდება 2 ქვეყანას - სომხეთსა და უკრაინას. 2017 წელს ამ სახელმწიფოებში საქართველოდან საკმაოდ ბევრი ავტომობილი გაიგზავნა. ყოველი მეორე მანქანა სომხეთში გავიდა, ხოლო ყოველი მეხუთე - უკრაინაში.
სპეციალისტები აცხადებენ, რომ რეგიონის ქვეყნებში ახალი რეგულაციები ამოქმედდა და ავტობიზნესში შექმნილი ტენდენცია დიდხანს არ გაგრძელდება. უფრო მეტიც, ბაზარზე კრიზისია მოსალოდნელი.
კოალიცია "საზოგადოებრივი ინიციატივა "ეკო-ტრანსპორტ ცენტრის" აღმასრულებელი დირექტორი ვასო ურუშაძე "რეზონანსთან" საუბრისას აღნიშნავს, რომ ტენდენცია ამ ეტაპზე მზარდი არ არის და 2018 წელს ავტოდილერები კრიზისში აღმოჩნდებიან, რადგან მოთხოვნა საგრძნობლად შემცირდება.
ავტოიმპორტიორი კომპანია "იამოტოს" ხელმძღვანელი პაატა მაისურაძე ამბობს, რომ ავტობიზნესის გამოცოცხლება უკავშირდება იმპორტიორების ადაპტაციას იმ პირობებთან, რა პრობლემის წინაშეც ეს სფერო დგას და სწორედ ეს გახდა იმის საფუძველი, რომ 2017 წელს რეექსპორტის წილი საქართველოდან მეზობელ ქვეყნებში გაიზარდა.

ახალი თაობა

გიორგი მარგველაშვილი პარლამენტიდან გაიქცა / „პრეზიდენტს უნდა, რომ პარლამენტმა და საზოგადოებამ მიხ ხუშტურებზე იაროს“ (ახალი თაობა)

ავტ. შორენა მარსაგიშვილი

სტატიაში საუბარია პრეზიდენტ მარგველაშვილის ბოლო გამოსვლაზე პარლამენტში და სხდომის მიმდინარეობის დროს სხვადასხვა დეპუტატების (გიგა ბოკერიას, ელენე ხოშტარიას, რომან გოცირიძის, ირმა ინაშვილის, მამუკა მდინარაძის და ირაკლი კობახიძის) განცხადებებია ციტირებული. სტატიის ავტორი წერს, რომ გიორგი მარგველაშვილისგან ყველა მწვავე გამოსვლას ელოდა, თუმცა, მან იმედები ვერ გაამართლა. ოპოზიცია კი განსაკუთრებით იმით დარჩა უკმაყოფილო, რომ პრეზიდენტს თავის გამოსვლაში არაფორმალური მმართველი არ უხსენებია. 
„მარგველაშვილი საპრეზიდენტო არჩევნებზე ოპოზიციის საუკეთესო კანდიდატი იქნება“ / შალვა შავგულიძე: „ქართული ოცნება“ პრეზიდენტზე განაწყენებულია, წასვლის წინ რატომ დითირამბები არ გვიმღერაო“ (ახალი თაობა)

ნათია ხურცილავა

ინტერვიუ შალვა შავგულიძესთან.

„თავისუფალი დემოკრატების“ თავმჯდომარე შალვა შავგულიძე გამოცემასთან ინტერვიუში პრეზიდენტ მარგველაშვილის ბოლო საპარლამენტო გამოსვლას აფასებს. მისი თქმით, პრეზიდენტმა თავის მოხსენებაში სწორი აქცენტები დასვა. 
რესპონდენტის განმარტებით, საპარლამენტო უმრავლესობისა და ოპოზიციის წარმომადგენლებს თავ-თავიანთი მოთხოვნები ჰქონდათ მარგველაშვილთან მიმართებაში და ცხადია, პრეზიდენტი ყველა მათგანს ვერ დაამაყოფილებდა. მისივე თქმით, მმართველ გუნდს სურდა, მარგველაშვილისგან ხელისუფლების ქება-დიდება მოესმინა, რაც მან არ გააკეთა და ამის გამო განაწყენებულია. 

შავგულიძე მიიჩნევს, რომ საპრეზიდენტო არჩევნებში მონაწილეობა მოქმედი პრეზიდენტის მხრიდან მეტად სასარგებლო იქნებოდა ქვეყნისთვის. მისი განცხადებით, მარგველაშვილის გარშემო ოპოზიციის გაერთიანება უფრო მარტივად მოხერხდებოდა. 
შავგულიძე ამბობს, რომ მარგველაშვილი ნამდვილად არის ნეიტრალური კანდიდატი, თანაც, მან შეძლო, პრეზიდენტის ინსტიტუტისთვის დამოუკიდებლობა შეენარჩუნებინა, რაც იძლევა იმის თქმის საფუძველს, რომ ის ერთ-ერთი საუკეთესო საპრეზიდენტო კანდიდატია. 
“ევროპისკენ მიმავალი საქართველო სოციალისტურ წარსულში დაბრუნდა“ / კახა მიქაია: „ოცნების“ პოლიტსაბჭოში ბოკერიასა და სააკაშვილის ყოფნას ნუკრი ქანთარიასავით აღფრთოვანებით შევხვდებით“ (ახალი თაობა)

ავტ. შორენა მარსაგიშვილი

„დაიცავი საქართველოს“ ლიდერი კახა მიქაია ამბობს, რომ საქართველოში დემოკრატიის ნაცვლად დიქტატურა დამყარდა და ქვეყანამ ევროპის ნაცვლად სოციალისტური წარსულისკენ აიღო გეზი. ამის დასადასტურებლად მას მაგალითი მოჰყავს, რომლის მიხედვით, მისი თანამებრძოლები დათო სორდია, ალიკა გეთია და საშკა მოლაშხია „საქართველოს ფოსტის“ გენერალურმა დირექტორმა სამსახურიდან გაათავისუფლა, რადგან ისინი სოციალურ ქსელში პოლიტიკურ განცხადებებს აქვეყნებდნენ. ის ეჭვობს, რომ ეს გადაწყვეტილება ხელისუფლების უმაღლესმა წარმომადგენლებმა მიიღეს და მისი აღსრულება სწორედ „საქართველოს ფოსტის“ ხელმძღვანელს დაავალეს. 
მიქაია მიმართავს ხელისუფლებას, არასამთავრობო ორგანიზაციებს და დიპლომატიურ კორპუსს, დაინტერესდნენ აღნიშნული საკითხით. 

მიქაია საბჭოთა კავშირის ეპოქის დაბრუნების ერთ-ერთ ნიშნად ბიძინა ივანიშვილის პოლიტიკაში ხელახლა მოსვლასაც ასახელებს. 
რესპონდენტი ასევე ამბობს, რომ პრემიერ-მინისტრი გიორგი კვირიკაშვილის ძმადნაფიცი, სამეგრელო-ზემო სვანეთის გუბერნატორი ლევან შონია აფხაზეთიდან სამეგრელოში კონტრაბანდული საქონლის შეტანაშია მხილებული, ამის პარალელურად კი შონია აცხადებს, რომ საქონელი კონტრაბანდული არ არის, რადგან აფხაზეთი საქართველოს ნაწილია. 
მიქაია სარკასტულად ურჩევს ივანიშვილს, საპრეზიდენტო კანდიდატად დაასახელოს ისეთი თვალსაჩინო და ღირსეული პიროვნება, როგორიც ლევან შონიაა. 
რა კავშირი აქვს ზვიად კუპრავას დაკავებას ხორავას ქუჩის ტრაგედიასთან (ახალი თაობა)

ავტ. შორენა მარსაგიშვილი

სტატიის თანახმად, „სამართალდამცველთა რეფორმირების ცენტრის“ ხელმძღვანელი ზვიად კუპრავას დაკავებამ საზოგადოებას კითხვები გაუჩინა, რადგან ისინი მომხდარს კუპრავას საქმიანობას უკავშირებენ. თბილისში, ხორავას ქუჩაზე  მომხდარი დაპირისპირების დროს მოკლული დათუნა სარალიძის მამა დარწმუნებულია, რომ კუპრავა მისი ბოლოდროინდელი სკანდალური განცხადებების გამო დააკავეს, რომლის თანახმად, მან ერთ-ერთი ეჭვმიტანილის მამა მირზა სუბელიანი მერაბიშვილის საკნიდან გაყვანის ამსახველი კადრების გავრცელებით პროკურატურის დაშანტაჟებაში დაადანაშაულა. 

